
Hoe verander mens die wêreld? Hoe verander jy al die verkeerde rondom ons? Hoe kan ek en jy ’n verskil maak? Dis die vraag waarmee ons hierdie jaar ons gaan besig hou. Daarom begin ons die jaar by Jesus. Kom ons kyk of ons iets kan ontdek in Johannes 6:1-14:
Hierna het Jesus na die oorkant van die See van Galilea toe gegaan, wat ook die See van Tiberias genoem word. 2 ’n Groot klomp mense het agter Hom aan gekom omdat hulle die wondertekens gesien het wat Hy aan die siekes gedoen het. 3 Jesus het toe teen die berg opgegaan en met sy dissipels daar gaan sit. 4 Die paasfees van die Jode was naby. 

5 Toe Jesus rondkyk en sien dat ’n groot klomp mense na Hom toe aankom, sê Hy vir Filippus: “Waar kan ons brood gaan koop sodat die mense kan eet?” 6 Dit het Hy net gesê om hom op die proef te stel, want Hy het self goed geweet wat Hy gaan doen. 7 Filippus antwoord Hom toe: “Twee honderd mense se dagloon is nie eers genoeg om elkeen van hulle ’n stukkie brood te laat kry nie.” 

8 ’n Ander dissipel, Andreas, die broer van Simon Petrus, sê toe vir Hom: 9 “Hier is ’n seuntjie met vyf garsbrode en twee vissies; maar wat is dit vir so baie mense?” 10 Toe sê Jesus: “Laat die mense gaan sit.” Daar was baie gras op daardie plek en die mense het gaan sit. Die mans alleen was omtrent vyf duisend. 

11 Daarna het Jesus die brood geneem, God daarvoor gedank en dit uitgedeel aan die mense wat daar gesit het, en net so ook soveel van die vis as wat hulle wou hê. 12 Nadat die mense versadig was, sê Hy vir sy dissipels: “Maak die stukke bymekaar wat oorgebly het sodat daar niks verlore gaan nie.” 13 Hulle het dit toe bymekaargemaak. 

Daar was twaalf mandjies vol met die stukke wat van die vyf garsbrode oorgebly het nadat die mense klaar geëet het. 14 Toe die mense die wonderteken sien wat Jesus gedoen het, het hulle gesê: “Hy is werklik die Profeet, die Een wat na die wêreld toe moes kom.”

Ongeveer 10,000 mense kom om na Jesus te luister. Toe dit begin aand word, word kos ’n probleem. Kom ons kyk na die 4 verskillende reaksies op die situasie:
1. Jesus: GENADE
Die eerste reaksie is van Jesus. Hy sien die mense en kry hulle jammer: “Hulle moet kos kry, hulle het nie kos nie, Ek sal vir hulle sorg.” Het julle gesien hoe daar staan: 
“Hy het self goed geweet wat Hy gaan doen.” (v.6)
Jesus het presies geweet wat Hy gaan doen! Dis genade! Dis die evangelie! ‘Die mense kry swaar, hulle kan hulleself nie help nie, Ek sal.’

Dis waar alles begin, by Jesus. Ons verdien niks en tog kry ons alles – genade.
Ons was verlore in ons sondes en kan onsself nie red nie, maar Jesus doen dit – genade.
Ons kry alles wat ons nodig het om vir God te leef, verniet, sonder dat ons dit verdien – genade.
2 Korintiërs 9:8: “God is by magte om aan julle alles in oorvloed te skenk, sodat julle in alle opsigte altyd van alles genoeg kan hê en volop kan bydra vir elke goeie werk.”

2. Filippus: OORGAWE
En tog, al weet Jesus wat Hy gaan doen, al is Hy in staat om oorvloed te skenk, toets Hy mense, gebruik Hy mense. Hy kom na Filippus toe en vra: “Waar kan ons brood koop vir al die mense?” Dis interessant dat Jesus juis vir Filippus vra, want Filippus was een van die meer positiewe dissipels. Dis hy wat, nadat Jesus hom geroep het, vir Natanael gaan sê het: “Ons het Hom gekry van wie Moses geskryf het! Kom kyk!” Maar selfs vir Filippus lyk hierdie onmoontlik... Dink maar vir jouself: 10,000 mense x R20 vir kos = R200,000.

Filippus gee oor. Hy glo in Jesus, maar hierdie is net te veel. En hy doen niks.

Ons ken ook sulke mense. Hulle sien die nood, hulle sien die swaarkry en hulle verduidelik baie vinnig hoekom hulle niks ‘kan’ doen nie. Dis te veel! Wat sal dit help! En dan gaan hulle maar net aan met hulle lewens. Hulle glo in Jesus, maar daar is net te veel om te doen en daarom doen hulle niks.

3. Andreas: PASSIE
Andreas is anders. Hy hoor Jesus se vraag aan Filippus en dit doen iets aan hom, dit gryp hom aan. ‘Ja, die mense kry swaar. Ja, ons moet iets doen. Kom ek kyk wat ek kan doen.’

Dink bietjie hoe lank dit vir Andreas gevat het om by 10,000 mense te hoor wie kos het? En dink bietjie hoeveel keer hy moes hoor: ‘Nee, niks nie’? En tog brand die passie – ‘Ons MOET iets doen’! En hy hou aan en uiteindelik kry hy een seuntjie met 5 brode en 2 visse. Maar wat is dit? Vir 10,000 mense? En tog bring hy die seuntjie na Jesus toe.

Sou ek? As ek 10,000 mense sien en ek het 5 brode en 2 visse, sal ek dit na Jesus toe bring? Of sal ek net besluit dat dit te min is en dit los?

Miskien sal ek, miskien sal ek as my hart warm genoeg brand, as die passie vir die nood groot genoeg is. Wat brand in jou hart? Wat sien jy raak wat nie reg is nie wat jou aangryp? Watter nood pla jou? Is dit dalk iets wat die Here in jou aangesteek het? Wat gaan ons daaraan doen? Al moet ons deur 10,000 mense gaan om iets te kry?

4. Seuntjie: DIENS
Al het jy net 5 brode en 2 vissies? Die seuntjie is vir my die interessantste in die verhaal. Hoekom het hy kos by hom? En hoekom het niemand anders kos nie? Was die ander se gesindheid dalk: ek bring niks, ek doen niks, Jesus moet sorg vir alles? Bid net, vra net en doen niks – daar is vandag nog sulke mense......

Maar die seuntjie is anders. Of dalk is dit sy ma wat vir hom kos ingepak het. Hoe dit ookal sy, hy het kos – 5 brode en 2 vissies, genoeg vir hom vir die dag, maar nie genoeg vir iemand anders nie. En tog gee hy dit vir Jesus. Weer eens: Sou ek? Ek het net genoeg vir myself en hier is ’n magdom mense, sal ek myne weggee? Nie my oorvloed nie, nie my ekstra nie, nie my ‘te veel’ nie, my ‘net genoeg’?

Kan jy jou die kind se gesig indink toe hy sien hoe sy kos wat hy weggegee het meer en meer en meer word? Dink bietjie hoe lank dit vat om brood en vis in stukke te breek vir 10,000 mense? Die seuntjie gee sy min en staan weg en Jesus doen die res. Die seuntjie het nie daardie dag gekom met die bedoeling om sy kos weg te gee nie. Maar toe die geleentheid kom, toe gee hy en staan weg.

Wat is my 5 brode en 2 vissies wat ek kan weggee? Wat is my middagete wat ek kan skenk? Waar spring geleenthede voor my op wat ek kan aangryp en dan wegstaan?

Andreas en die seuntjie, mag hulle hierdie jaar vir ons rolmodelle wees, mag hulle ons inspireer vir ons fokusjaar vanjaar. Want dit is die 2 maniere waarop ons hierdie jaar wil dien:
1. PASSIE:
Andreas se hart brand vir die mense, Andreas word aangegryp deur ’n passie vir die mense. En HY DOEN iets daaraan. HY doen iets – nie iemand anders nie, nie ‘kom ek sê dit en dan sal iemand anders sorg’ nie, nie ‘kom ek vra net vir Jesus en dan moet Hy maar iets doen’ nie, Andreas doen iets. En hy praat en dink nie net nie, hy DOEN – 10,000 mense!

Dis die een been waarop ons hierdie jaar wil fokus – wat brand in my hart? Wat is die passie wat die Here vir MY gee? En wat gaan EK daaraan doen?

Is dit die straatkinders? Is dit die bedelaars op die straathoeke? Is dit die gate in die paaie? Is dit die lelike mure? Is dit die ou mense in ons omgewing? Waar sien jy nood wat jou aangryp?

In die verlede het baie van ons soos Filippus reageer: Dis te veel, wat kan ek doen? En dan doen ons niks.

Of ons het gedink dat ons dit net vir iemand moet sê, dan sal hulle iets doen.
“Dominee, wat doen ons kerk vir hierdie en daardie? Dominee, ons kerk moet bietjie kyk na dit en dat.” Dan dink ek dat dit nie meer my verantwoordelikheid is nie, want ek het dit mos vir die kerk oorgegee. Maar dis nie die kerk se passie nie, dis MY passie. Dis nie iets wat die Here op die kerk se hart druk nie, die Here druk dit op MY hart. Ek moet iets doen.

Daarom wil ons as gemeente mekaar hierdie jaar bemagtig en help om ons eie passies aan te spreek. Die Raad van Ouderlinge het R201,612.02 opsy gesit vir “Passieprojekte”. Maar dit gaan nie kerkprojekte word nie, dit bly my projek. Byvoorbeeld: sê ons kleingroep voel dat die polisieselle oorgeverf moet word. Dit gaan R30,000 kos. As ons die helfte self insamel en sorg vir die mense wat die werk doen, sal die kerk die ander helfte gee – maar dit bly ons kleingroep se projek.

Nog ’n voorbeeld: sê ek wil graag vir die bedelaars op die straathoeke sambrele gee vir die reën en die son. Dit gaan R5,000 kos. As ek R2,000 self insamel, sal die gemeente die res gee.

Passieprojekte: iets wat die Here op my of my kleingroep of ’n paar van ons se harte druk wat ONS iets aan gaan doen, waar die gemeente ons gaan help, ons gaan bystaan om ons projek te doen.

Dis been 1 van 2016 se fokusjaar.

2. ‘RAK’:
Maar daar is ook ’n been 2 en dis waar die seuntjie inkom. Been 2 is om so sensitief te leef dat ek geleenthede om goed te doen raaksien en aangryp – klein, op die oomblik, onbeplan, onvoorbereide goeie dade. Die engelse het ’n mooi uitdrukking: ‘Random Acts of Kindness’. Ons gebruik sommer die afkorting R.A.K. Kom ons doen eenvoudig goed aan ander mense.

Ek lees nou die dag van ’n kerk in Amerika waar die predikant gepreek het oor “goed doen” aan ander. Een man was diep geraak deur die preek en hy het toe in die week met sy kleingroep daaroor gepraat. “Wat kan ons doen?” Hulle kom toe agter dat hulle almal in die oggend voor werk by Starbucks stilhou vir koffie en dat hulle tussen hulle by al die Starbuckse in hulle omgewing stop. Hulle begin toe almal om elke dag net vir die persoon wat vir hulle koffie aangee te vra: “How can I ask God to bless you today?” Aan die begin is hulle vreemd aangekyk en afgewys, maar later het die mense begin antwoord: “Bid hiervoor of daarvoor”. Later het dit selfs gebeur dat hulle gevra is of hulle ’n paar minute het om te gesels. Die man vertel dat hy op ’n stadium vir werk in ’n ander rigting as normaal moes ry en toe by ’n ander Starbucks as die gewone gestop het. Toe hy vir die persoon vra: “How can I ask God to bless you today?”, kom die antwoord: “Oh, are you one of those blessing people?” Is dit nie wat Christene moet wees nie – “blessing people”? Is ek ’n seën of ’n straf vir ander? Maak ek mense se lewens beter of slegter? By die werk? By die huis? In die winkel? Op die pad? By die kerk?

Alles is genade – dis waar ons begin het. Alles is geskenk. Wat maak ek daarmee?

Daarom is ons temavers vir die jaar Genesis 12:2:
Ek sal jou seën sodat jy geëerd sal wees, en vir ander tot ’n seën sal wees.

Ek seën jou. Gaan wees jy ’n seën.

Amen.

